
In questa gita i duî eroi trascorso

Avendo e tære all'Artico vixiñe,

E che ô Machenzie ô bagna ne-o so corso,

Quand'ëan in mezo a-ô gruppo di Aleutiñe,

Impotente trovando ogni so sforso

Contro de forze angeliche e diviñe,

I diai cangiavan moddo, e in conseguenza

A l'astûzia passavan dä violenza.

E con velocitæ do tutto eguale

A quella, che ô portava tutt'intorno

A-e nebbie e a-i giassi da region boreale,

Spinzeivan ô canotto a Mezogiorno

In mezo a-ô grand'Oceano equinoziale;

Là ne-a linea, dä quæ in zù a-ô Capricorno

Ritornâ ô sô, ch'ô n'oltrepassa mai,

Gh'è ûn gruppo d'isoe, e n'è a ciù grande Auai.

In questa, a quæ a l'ha ûn territorio ricco

De caprissi e de schersci da natûa,

Fra-i quæ i varii fenomeni fan spicco

Da lava di vulchen zà soda e dûa;

Vixin a-ô mâ gh'è uña liggia äta e a picco,

Dä quæ sbatte in sci schêuggi chi derrûa:

Là sûccedeiva ûn giorno orrenda a vedia,

Tristiscima a sentîla uña tragedia.

Bûttava ûn giorno zù dä spaventosa

Altezza ûn ommo pe gioxia crûdele

A so campagna[sic] amabile e vezzosa,

Da lê credûa colpevole e infedele;

Vixiña ä morte trista e lagrimosa

Quella donna infeliçe, ma fedele

A zûava a-ô maio, tardi e inutilmente

Da so fûria pentio, ch'a l'ëa innocente.

